
শ্রীকৃষ্ণ  ত্বত্পদোপাসনমভযতমং
বদ্ধমিথ্যার্থদৃষ্টে -
র্মর্ত্যস্যার্তস্য  মন্যে  ব্যপসরতি  ভযং  যেন
সর্বাত্মনৈব  ।
যত্তাবত্  ত্বত্প্রণীতানিহ  ভজনবিধীনাস্থিতো
মোহমার্গে
ধাবন্নপ্যাবৃতাক্ষঃ  স্খলতি  ন
কুহচিদ্দেবদেবাখিলাত্মন্  ॥ 1॥

ভূমন্  কাযেন  বাচা  মুহুরপি  মনসা
ত্বদ্বলপ্রেরিতাত্মা
যদ্যত্  কুর্বে  সমস্তং  তদিহ  পরতরে
ত্বয্যসাবর্পযামি  ।
জাত্যাপীহ  শ্বপাকস্ত্বযি
নিহিতমনঃকর্মবাগিংদ্রিযার্থ -
প্রাণো  বিশ্বং  পুনীতে  ন  তু
বিমুখমনাস্ত্বত্পদাদ্বিপ্রবর্যঃ  ॥ 2॥

ভীতির্নাম  দ্বিতীযাদ্ভবতি  ননু  মনঃকল্পিতং  চ
দ্বিতীযং
তেনৈক্যাভ্যাসশীলো  হৃদযমিহ  যথাশক্তি  বুদ্ধ্যা
নিরুংধ্যাম্  ।
মাযাবিদ্ধে  তু  তস্মিন্  পুনরপি  ন  তথা  ভাতি
মাযাধিনাথং
তং  ত্বাং  ভক্ত্যা  মহত্যা  সততমনুভজনীশ  ভীতিং
বিজহ্যাম্  ॥ 3॥

ভক্তেরুত্পত্তিবৃদ্ধী  তব  চরণজুষাং  সংগমেনৈব
পুংসা -
মাসাদ্যে  পুণ্যভাজাং  শ্রিয  ইব  জগতি  শ্রীমতাং
সংগমেন  ।
তত্সংগো  দেব  ভূযান্মম  খলু  সততং
তন্মুখাদুন্মিষদ্ভি -
স্ত্বন্মাহাত্ম্যপ্রকারৈর্ভবতি  চ  সুদৃঢা
ভক্তিরুদ্ধূতপাপা  ॥ 4॥



শ্রেযোমার্গেষু  ভক্তাবধিকবহুমতির্জন্মকর্মাণি
ভূযো
গাযন্  ক্ষেমাণি  নামান্যপি  তদুভযতঃ  প্রদ্রুতং
প্রদ্রুতাত্মা  ।
উদ্যদ্ধাসঃ  কদাচিত্  কুহচিদপি  রুদন্  ক্বাপি
গর্জন্  প্রগায -
ন্নুন্মাদীব  প্রনৃত্যন্নযি  কুরু  করুণাং
লোকবাহ্যশ্চরেযম্  ॥ 5॥

ভূতান্যেতানি  ভূতাত্মকমপি  সকলং  পক্ষিমত্স্যান্
মৃগাদীন্
মর্ত্যান্  মিত্রাণি  শত্রূনপি
যমিতমতিস্ত্বন্মযান্যানমানি  ।
ত্বত্সেবাযাং  হি  সিদ্ধ্যেন্মম  তব  কৃপযা
ভক্তিদার্ঢ্যং  বিরাগ -
স্ত্বত্তত্ত্বস্যাববোধোঽপি  চ  ভুবনপতে  যত্নভেদং
বিনৈব  ॥ 6॥

নো  মুহ্যন্
ক্ষুত্তৃডাদ্যৈর্ভবসরণিভবৈস্ত্বন্নিলীনাশযত্বা
-
চ্চিংতাসাতত্যশালী  নিমিষলবমপি
ত্বত্পদাদপ্রকংপঃ  ।
ইষ্টানিষ্টেষু  তুষ্টিব্যসনবিরহিতো
মাযিকত্বাববোধা -
জ্জ্যোত্স্নাভিস্ত্বন্নখেংদোরধিকশিশিরিতেনাত্মনা
সংচরেযম্  ॥ 7॥

ভূতেষ্বেষু  ত্বদৈক্যস্মৃতিসমধিগতৌ
নাধিকারোঽধুনা  চে -
ত্ত্বত্প্রেম  ত্বত্কমৈত্রী  জডমতিষু  কৃপা
দ্বিট্সু  ভূযাদুপেক্ষা  ।
অর্চাযাং  বা  সমর্চাকুতুকমুরুতরশ্রদ্ধযা
বর্ধতাং  মে
ত্বত্সংসেবী  তথাপি  দ্রুতমুপলভতে
ভক্তলোকোত্তমত্বম্  ॥ 8॥

আবৃত্য  ত্বত্স্বরূপং  ক্ষিতিজলমরুদাদ্যাত্মনা
বিক্ষিপংতী
জীবান্  ভূযিষ্ঠকর্মাবলিবিবশগতীন্  দুঃখজালে
ক্ষিপংতী  ।



ত্বন্মাযা  মাভিভূন্মামযি  ভুবনপতে  কল্পতে
তত্প্রশাংত্যৈ
ত্বত্পাদে  ভক্তিরেবেত্যবদদযি  বিভো  সিদ্ধযোগী
প্রবুদ্ধঃ  ॥ 9॥

দুঃখান্যালোক্য
জংতুষ্বলমুদিতবিবেকোঽহমাচার্যবর্যা -
ল্লব্ধ্বা  ত্বদ্রূপতত্ত্বং
গুণচরিতকথাদ্যুদ্ভবদ্ভক্তিভূমা  ।
মাযামেনাং  তরিত্বা  পরমসুখমযে  ত্বত্পদে  মোদিতাহে
তস্যাযং  পূর্বরংগঃ  পবনপুরপতে  নাশযাশেষরোগান্  ॥ 10
॥

